
క. ఏనెఱిఁగిన బ్రతుకే గద

యీనడువడి యెట్లు కలిగే నింతటిలోఁ గాం

తా నిక్షేపముఁ గంటివొ

పోనీ యెట్లైన గూఢముగ వర్ధిలుమా. 262



చ. అనవిని పద్మినీసతి ముఖాబ్జమునం జిఱునవ్వుదోఁప నా

కును మది సందియంబె యెసఁగుం ధన మేగతిఁ జేరునంచు నే

వినినది లేదు మద్విభుని వేఁడెదఁ దెల్పెడివారెకారు చె

ప్పిన నదియెల్ల నీకు వినిపించెద నీయెడ దాఁచనేర్తునే. 263



తే. అనిన మందోదరీమందయాన పల్కు

లెన్ని నేర్చితి వమ్మ నీ వెఱుఁగకుండ

నడఁచుకొన్నాఁడె నీమనోనాథుఁ డకట

యిదియె నిజమైన నీమను వేటిమనువు. 264



మ. అకటా నీవిటు చేటుపాటులకు లోనైయున్నయిల్లాల విం

తెకదా పుట్టినయిల్లుఁ జేర్చు వగలేదే సొమ్ము నీతోడఁ దె

ల్పక నెవ్వారికిఁ దెల్పు నాస్త మది దాఁపం బల్కఁగాఁ బోలు నే

లిక యెన్నేనియు నేల చాలు పలుకు ల్విన్నంతనే తోఁచెడిన్. 265



క. నామగనివంటివాఁ డీ

భూమిన్ లేఁడమ్మ యేనె పోరాడుదు గా

కేమాట యైన నాతో

దామునుపే తెలుపు నవ్విధం బట్లుండెన్. 266



తే. ఇది యెఱుంగక యున్న నా కేమి కొదవ

నీకుఁ దెలియక యుండుట నీతిగాదు

చేరి వరువేఁడు మిమ్మాటఁ జెప్పకున్న

జత్తు సరిపోదు ననుము నిస్సంశయముగ. 267

